
॥ అమ్బాపఞ్చరత్నస్తోత్రమ్  ॥

అమ్బాశమ్బరవైరితాతభగినీ  శ్రీచన్ద్రబిమ్బాననా 
బిమ్బోష్ఠీ స్మితభాషిణీ శుభకరీ కాదమ్బవాట్యాశ్రితా  ।
హ్రీఙ్కారాక్షరమన్త్రమధ్యసుభగా   శ్రోణీనితమ్బాఙ్కితా
మామమ్బాపురవాసినీ భగవతీ హేరమ్బమాతావతు ॥ ౧॥
కల్యాణీ కమనీయసున్దరవపుః  కాత్యాయనీ కాలికా
కాలా శ్యామలమేచకద్యుతిమతీ కాదిత్రిపఞ్చాక్షరీ  ।
కామాక్షీ కరుణానిధిః కలిమలారణ్యాతిదావానలా
మామమ్బాపురవాసినీ భగవతీ హేరమ్బమాతావతు ॥౨॥
కాఞ్చీకఙ్కణహారకుణ్డలవతీ  కోటీకిరీటాన్వితా
కన్దర్పద్యుతికోటికోటిసదనా  పీయూషకుమ్భస్తనా ।
కౌసుమ్భారుణకాఞ్చనామ్బరవృతా కైలాసవాసప్రియా 
మామమ్బాపురవాసినీ భగవతీ హేరమ్బమాతావతు ॥ ౩॥
యాసా శుమ్భనిశుమ్భదైత్యశమనీ యా రక్తబీజాశనీ
యా శ్రీ విష్ణుసరోజనేత్రభవనా  యా బ్రహ్మవిద్యాఽఽసనీ  ।
యాదేవీ మధుకైటభాసురరిపుర్యా  మాహిషధ్వంసినీ
మామమ్బాపురవాసినీ భగవతీ హేరమ్బమాతావతు ॥ ౪॥
శ్రీవిద్యా  పరదేవతాఽఽదిజననీ దుర్గా జయా చణ్డికా
బాలా శ్రీత్రిపురేశ్వరీ   శివసతీ శ్రీరాజరాజేశ్వరీ  ।
శ్రీరాజ్ఞీ  శివదూతికా శ్రుతినుతా  శృఙ్గారచూడామణిః
మామమ్బాపురవాసినీ భగవతీ హేరమ్బమాతావతు ॥ ౫॥
అమ్బాపఞ్చకమద్భుతం పఠతి చేద్యో వా ప్రభాతేఽనిశం
దివ్యైశ్వర్యశతాయురుత్తమమిదం  విద్యాం శ్రియం  శాశ్వతమ్ ।
లబ్ధ్వా  భూమితలే స్వధర్మనిరతాం శ్రీసున్దరీం   భామినీం
అన్తే స్వర్గఫలం  లభేత్స విబుధైః  సంస్తూయమానో నరః ॥౬॥
ఇతి అమ్బాపఞ్చరత్నస్తోత్రం  సమాప్తమ్ ॥

